
Toki Administrazioko Departamentuko kontseilariak Cortesko edateko uren araztegia inauguratu du
Lanetarako inbertsioa 2 milioi eurokoa izan da, eta 1,5 milioi aipaturiko Departamentuak eman ditu

Ostirala, 2008ko martxoaren 28a. Amelia Salanueva Murguialday Toki Administrazioko Departamentuko kontseilariak Cortesko edateko uren araztegia inauguratu du, gaur. Bertan, 2 milioi euro inbertitu dituzte, Erriberako herriko 3.400 biztanleei begira hainbat hobekuntza egite aldera (edateko uraren presioa, kalitatea eta kantitatea egokitzeko, hain zuzen). Kontseilariarekin batera, Pedro Pegenaute Garde Departamentuko zuzendari nagusia, Javier Blasco Mendívil Cortesko alkatea eta udalbatzako gainerako kideak izan dira inaugurazio ekitaldian, eta baita lanak esleituta izan dituzten enpresetako teknikariak eta arduradunak ere.  

Inaugurazio ekitaldian Javier Blasco alkatea eta Amelia Salanueva kontseilaria mintzatu dira. Ondoren, aperitiboa eskaini dute, eta Cortesko kale batzuetako sareak eta zoladura berritzeko egindako lanak ikusten izan dira. 


Edateko uren araztegiko proiektuaren baitan egin dituzten lanak honako hauek izan dira: ur tratamenduko estazioa eraikitzea, andel erregulatzailea eraikitzea, eta hodi nagusia eraiki eta Cortesen edateko ura banatzeko sarearekin lotzea. 


Ura Lodosako Ubidetik hartzen dute, eta segundoko 30 litro tratatzeko ahalmena duen estaziora iristen da. Bertan egiten dituzten tratamenduak honako hauek dira: materia organikoaren oxidazioa, potasio permanganatoaren edo/eta kloro dioxidoaren bidez, trihalometanoak ager daitezen saihesteko; flokulazioa eta dekantazioa, dekantatze-ontzi lameladunaren bidez, eta lokatzaren birzirkulazioarekin; iragazketa irekia, are silizeoko ohearen gainean; eta amaitzeko, uraren azken esterilizazioa. 


Edateko ura erregulatzeko andel berriak 2.400 metro kubikoko edukiera du, eta gainera, atmosfera 1eko presioa ematen dio sareari, lehendik duenaz gain; izan ere, gorago dago. Andel erregulatzaile berritik hodi nagusia ateratzen da, eta Cortesen edateko ura banatzeko sarearekin lotzen da. Hodia 5 kilometro luze da. 


Andelaren eta hodiaren eraikuntza Arian enpresari esleitu zioten, 1,1 milioi euroren truke, eta ur tratamenduko estazioaren eraikuntza, berriz, Hidroambiente enpresari, 794.349 euroren truke. Lanen zuzendaritza teknikoa, berriz, Cintec SL enpresari esleitu zioten. 

Cortes urez hornitzeko behin betiko konponbidea Nafarroako Ubidearen eskutik etorriko da, 16. Eremuko gainerako udalerrien kasuan bezalaxe (oro har, Moncayoko Mankomunitatea osatzen duten herriak). Horixe bera dago aurreikusita Presio Handiko Ur Horniduraren Plan Zuzentzailean. 

Aipatu ditugun inbertsioez gain, azpiegituren arloko beste esku-hartze batzuk ere egin dituzte Cortesen. Lanek 2,3 milioi eurotik gorako kostua izan dute, eta Toki Administrazioko Departamentuak milioi 1 eurotik gorako ekarpena egin du. 


Hain zuzen ere, herria urez hornitzeko eta ura arazteko sareak berritzeko eta zenbait kale zolaberritzeko lanez ari gara. Kale batzuetako zolaberritzea dagoeneko eginda dago, eta beste batzuen kasuan, lizitazio prozesuan daude. 2004ko iraileko uholdeek eragindako kalteen ondorioz egin beharreko lanak dira, eta Estatuak eta Toki Administrazioko Departamentuak emandako diru laguntzaren bidez finantzatu dituzte, oso-osorik. 


Gaur egun, Zumalakarregi, Almarzán eta Sancho el Fuerte kaleetako lanak egiten ari dira, 89.641 euroko kostuarekin. Lizitazio prozesuan daude, berriz, Nafarroako Erribera kaleko sareak eta zoladura berritzeko lanak, eta zati batean, Blanca de Navarra, Aguadores eta San Ignazio Loiolakoa kaleak, 1,4 milioi euroko inbertsioarekin (Toki Administrazioko Departamentuak 927.492 euroko ekarpena eginen du). (






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

